
pacugan nua langalj

tiamen a paiwuan a caucau, seman pazangal aravac amen tua langalj. aicu
a langalj, kasiv a inalang a sinan ljaljagayan, magati a tja siuseljang a madrusa a
patatekel. aicu a langalj izua vincikan a pinaruquluqulu nu ika kinumasan, izua
vincikan tua pinarusacemel, izua langalj a vincikan tua pinaruvulung uta. a
sikanamayatucu a vincikan a tja langalj, ulja namapagenetj a tjaucikel katua
caguan nua tja sevalitan aya a pacugan.

pinaparetimaljimalji a langalj nua paiwuan: izua karutailj a langalj katua
kaljudrusa a langalj. aicu a karutailj sipagaljagaljay siteketekel ta sinugasav nua
mamazangiljan. aicu a kaljudrusa a langalj siteketekel nu gemacuvung ta
pacugan ta rivurivuan tu uri na marepazazekazekatj anga tiamadju, sa tekel tua
kinarasudjan tua maljaljenguanguag anga tu mamav anga a varung niamadju.

aicu a pinudrusan tua ljui a langalj, izua masan liyaliyav a pacugan. aicu a

sangasangasan avan nu tjezua ta namasan pazangal a qadaw namaya tua

masalut, langalj a sitekel nua na palisi a marekapulingaw. a ita kinateveteveljan
nua tagaljagaljan, langalj uta tjasikitekelan tua na mapaqgaljai a caucau i
ginaljan, tua mareka tjagali, katua mareka tja galjagalja. aicu a sikamasan
musalj, avan nu mavavecus a madrusa, inika palaing tu ugaljai tu vavayan,
langalj a sitekel niamadju a kipakeljang tua kina maregalian, kina maredravan
niamadju a madrusa.

aicu a sikamasan tjelulj, avan a ita papucekecekelj nua mamazangiljan. nu
ita papucekecekelj, aicu a sinikaiumaq nua tagaljagaljan a vavayan katua
ugaljai kitekelan tua vava pakatua langalj a mavavecus tua parekatjengelai
niamadju, tu uri napalalaut a marekiljivak tiamadju. inika amin tiamadju a
madrusa, aicu a matjaljaljak niamadju, katua mareka mamazangiljan a
namagepugepu, namaya pakatua langalj a temekel tua vawa, a kipakeljang tu

namasan tacekeljan anga, uri palalaut anga namare kiljivaljivak tiamadju.

manasika aicu a langalj maru sinipakeljang tua namaita varung nua

madrusa caucau; pinakacuan tua namarekiljivaljivak, namarepazekazekatj,

namaljaljenguanguaq a kina cemekeljanan katua kinataginaljanan.

madraudrav anga a pacugan na langalj tucu anga, amin nu itua maljeveq,

itua masalut, itua pucekelj a maqati a tja kipagenetjan a kakudan nua ljemagay!






